
Луиза Салиәскарова – аның хатыны, театр артисткасы

Сания – күрше хатыны, Луиза белән яшьтәшләр
Фатих Кәрим – шагыйрь
Тикшерүче
Шаһит, 20 яшьлек
1 нче кыз

2 нче кыз
 Х. Туфан белән колониядә булган кызлар
3 нче кыз
Сакчы
Мария – Себердә яшәүче хатын
Пәрдә ачыла. Эпиграф урынына сәхнә артыннан Туфан шигыре яңгырый.

Яхшы ата, яхшы аналарның

Яман түгел баласы идек.

Яманлыкның күзенә баса-баса 

Тантанага барасы идек.

Кемгә тидек?

Кемне рәнҗеттек соң?

Кем соң безне шулай каргады?
Сак белән Сок кебек моңаябыз,

Арабызда – Урал таулары.
                                                      1 нче пәрдә

1 нче күренеш
(Сөргеннән соң берничә ел узган. Туфанның квартирасы. Гади җиһазлы: эш өстәлендә кәгазьләр, китаплар һәм диварда хатыны Луизаның портреты, бер читтәрәк кресло тора. Туфан шактый олыгайган. Ул креслода йокымсырап утыра.
Туфан төшендә Луизаның яшь чагын күрә. Бу төшендә Луиза кыска итеп киселгән чәчле. Ул зәңгәр күлмәк кигән. Башка күренешләрдә ул озын толымлы). 
Хәсән (сөенечле тавыш белән). Луиза, син бирегә кайдан килеп чыктың? Луиза. Хәсәнем, мин бик ерактан, синең хыялыңнан килдем. 

Хәсән. Мин сине өзелеп сагындым.

Луиза. Мин дә сине сагындым.

Хәсән. Йа ходаем, син һаман да үзгәрмәгәнсең, гел шул килеш. Кара, кара, күлмәгеңнең дә мин яраткан төслесен – зәңгәрен кигәнсең икән. (Гаҗәпләнгән кыяфәт чыгарып.) Лулу, бу кыңгырау чәчәкләрен кайдан җыйдың? 
Луиза. Без синең белән бергә йөргән урманнарда күп алар, Хәсән. Хәтерлисеңме ул вакытларны?
Хәсән. Хәтерләмәгән кая, хәтерлим. Ул чакларны онытып буламы соң?
Луиза. Алайса, нигә чәчкәләрнең боларын күрмәдең? (Вак кына зәңгәрсу чәчәкләр күрсәтә).

Хәсән. Каяле, каяле, болары бит – тургай чәчәкләре. Кайдан җыйдың син аларны? 
Луиза. Алары Идел болыныннан. Син югында мин шуларга карап юана идем, бергә яшәгән чакларыбызны искә төшерә идем. (Кинәт Хәсәннең чәчләренә игътибар итеп, әкрен генә аларны сыйпый.) Хәсән, мин күрми дә торам, синең чәчләрең ап-ак икән ич, бераз олыгайгансың да сыман, ә күзләрең... күзләрең үзгәрмәгән, гел элеккечә ягымлы елмаялар.
Хәсән. Лулу гүзәлем, син оныттыңмыни, мин 16 ел буена Сталин төрмәләрендә тоткын булып яшәдем. 
Луиза. Ничекләр онытыйм ди, Туфаным? Онытырлык булдымы соң ул елларның авырлыгы? 
Хәсән. Онытырлык итмәделәр шул.

Луиза. Бергәләшеп нибарысы 6 ел яшәп калдык бит. Кем каргышлары төшкәндер безгә? 

Хәсән. Бер-берсен югалтучылар ул елларда без генә түгел идек шул. Бөтен ил хәсрәт утында яшәде.
Луиза. Күпме язмышлар челпәрәмә килде дә күпме гөнаһсыз сабыйлар тилмерде. 
Хәсән (үпкәләгәнрәк тонда). Безнең кечкенә улыбыз – Идегәебез дә мин кулга алынган елда ук вафат булган икән. Син ул турыда миңа хәбәр дә итмәгәнсең, Лулу. 

Луиза. Гафу ит, бәгърем. Ул чакта син үзең дә төрмәдә аздан гына үлмичә калдың. Мин сиңа улыбыз турында җиткергән булсам, син ул кайгыга түзалмассың дип курыктым.

Хәсән. Син, мөгаен, хаклыдыр Луиза. Мин үзем күргәннәрне дошманыма да теләмим. 

Луиза. Беләм, Хәсәнем.
Хәсән. Синең бу дөньяда яшәвеңне белеп торганга гына, бөтен газапларны да, Себер салкыннарын да җиңеп чыга алдым бит мин, чәчкәм.

Луиза. Мин барын да тоеп, сизеп яшәдем. Синең кайтасыңа ышандым. Шул ышаныч миңа көч өсти иде.

Хәсән. Мине дә синең мәхәббәтең яшәтте. Таңнар туган саен, мин сине сагынып җырлар яза идем. 
Луиза (иркәләнеп). Хыялыем минем.

Хәсән. Син беләсеңме, мин шигырьләремне иң беренче көтүдәге сыерларга укый идем. Алар минем беренче тыңлаучыларым булды. Күз алдыңа китерәсеңме, синең нечкә күңелле Хәсәнеңнең сагыну тулы шигырьләрен алар тыңлый һәм аңлый иде. Менә, сиңа атап язган шигырьләремнең берсен тыңла әле. 
Бездә дә таң тугандыр, 

Инде ул да торгандыр,

Бергә чаклар исенә төшеп,

Күңелләре тулгандыр... 

Бездә дә таң тугандыр.

Аклы киемен кигәндер,

Бәлки кайтыр дигәндер,

Зәңгәр карны ера-ера,

Вокзалларга килгәндер...

Бәлки, табылыр дигәндер... 
Луиза (яшьләрен сөртә). Бар да дөрес. Хәсән, вокзалга барып, Себердән килгән поездлардан сине эзләвемне кайлардан белдең?
Хәсән. Мин йөрәгем белән сизә идем.

Луиза. Шундый озак көттем мин сине, Хәсәнем... “Көтмә, ул кайтмас,” – дигән сүзләргә үртәлеп, күпме күз яшьләре түктем. Тик, дошманнар сөенмәсен, дип, аларны беркемгә дә күрсәтмәдем.
Хәсән. Назлы чәчәгем минем. Барын да беләм мин. (Кинәт Луизаның толымнарын сыйпамакчы була да сикәнеп китә.) Лулу, син толымнарыңны кая куйдың? Ефәк төсле дулкын-дулкын чәчләреңне ник кистердең, гүзәлем? Син сүтеп җибәргәч, тау елгасы кебек шаулап, иңнәреңә агып төшәләр иде бит алар. 
Луиза. Сорама, Хәсән. Ни кызганыч булса да, миңа аларны кисәргә туры килде. (Кискен тавыш белән.) Әйе, шулай кирәк иде. 

Хәсән. Шундый гүзәллеккә ничек кулың күтәрелә алды, Луизам? Ул толымнарны ничек яратуымны белә идең бит син. 

Луиза (елый). Артык берни дә сорама, Хәсән. Миңа китәргә кирәк. Ху-у-ш, бәгърем. Мин китәм. (Китә.)
Хәсән (төшләнеп кычкыра). Луиза-а-а-м! (Аның тавышына Мөнҗия килеп керә.) Китмә-ә-ә!
Мөнҗия. Хәсән абый, Хәсән абый, дим, уян әле, төшләнәсең бугай.

Хәсән (уяна, төшеннән айный алмыйча пышылдый). Луизам!

Мөнҗия. Хәсән абый, һаман төшеңдә Луиза апаны күрәсеңме? Күпме газапланырга була инде? 
Хәсән. Мин газапланмыйм, Мөнҗия сеңелем. Мин аны төшләремдә күреп юанам гына. Тик ахырга тиклем сөйләшеп кенә бетерә алмыйбыз, ул юкка чыга. 
Мөнҗия. Төшеңә ничек керә соң ул?

Хәсән. Матур булып, чәчкәләргә чорналып. Ул да минем кебек урманны, кошларны, чәчкәләрне ярата, чәчкәләрнең дә җаннары бар, дия торган иде.

Мөнҗия. Хәсән абый, бер сүз әйтсәм ачуланмассыңмы?

Хәсән. Нишләп ачуланыйм, әйт соң.

Мөнҗия. Өйләнергә кирәк сиңа, Хәсән абый. 

Хәсән. Сеңелем Мөнҗия, сиңа мине карап тору авырдыр, беләм, тик... 
Мөнҗия (Мөнҗия аны бүлдерә). Юкны сөйләп үпкәләтермен, дип тә уйламыйсың, Хәсән абый. Син миңа авырлык китермисең. 
Хәсән. Өйлән, дисең бит.

Мөнҗия. Синең кебек изге кеше хатын рәхәтен дә күрергә тиештер бит инде, Хәсән абый. Сөргеннән кайтканыңа да ничә ел үтте инде. Уйлап кара, гомер бер генә килә бит. (Чыга.)
Хәсән. Луизаны беркем дә алыштыра алмас инде. Мин шул төшләргә дә риза. (Луизаның портретын ала, куллары белән сыйпый.)  Кер син минем төшләремә, сөйлә, ничек яшәдең миннән башка. Хәер, син сөйләмәсәң дә, мин барын да беләм, Луизам. Җәһәннәмгә әйләнгән булып чыкты безнең тормыш. Хәзер дөньялары матурайды, тик синең булмавың гына әрнетә мине. Утлар-сулар кичеп, мин кайттым, ә син юк. Гаделлекме соң, бу Лулу? (“Әйткән идең” шигыренең беренче куплетын күңеленнән кабатлый. Калганы радиодан җыр булып ишетелә. Хәсән елый, күз яшьләрен сөртә.)
Әйткән идең:

“Әгәр сөя калсаң

Миннән башка берәр бүтәнне,

Сөй... тик сөй син

Миннән яхшыракны,

Сөймә ләкин миннән түбәнне...”
Юлыктым мин быел бер чәчкәгә 

Көтмәгәндә, уйламаганда, 

Нәкъ синдәйгә, синең шикеллегә, 

Әйтерсең лә синең дәвамга...

Тормышымның синнән соңгысында 

Тапканым юк иде һичкемне. 

Нишләргә соң? – Бер киңәш бир миңа: 

Ул һәр яктан Синең шикелле...

Нишләргә соң? – дигән сорау белән

Киләм менә рәсемең каршына...

Үзең булсаң әгәр,

Мондый уйлар

Килер идемени башыма?!. 
2 нче күренеш.
(Икенче көн. Хәсән өстәл артында эшләп утыра. Мөнҗия бүлмәгә килеп керә, таралып яткан әйберләрне, кәгазьләрне җыя).
Мөнҗия. Ну, шушы төнлә эшләүләрең, абый. Бүген тагын ятмагансың да. 
Хәсән. Сеңелем, яңа поэма туарга тора шул әле. Йоклап ята торган чакмы соң?! 
Мөнҗия. Ял итәргә ярыйдыр ич?

Хәсән. Яшьлегемне тоткынлыкта уздырдым. Гомерем көзендә рәхәтләнеп эшләп калыйм, ичмаса. Барын да ташлап, Аккош күленә китәрмен, ахры. Мин шунда гына тынычлап яза алам. 
Мөнҗия. Бу салкында нишләмәкче буласың анда? Үзеңне кызганмасаң, мине кызганыр идең, ичмасам. 
Хәсән. Ярый, ярый. Бераз сабыр итәрмен алайса. Әйдә, чәй эчеп алыйк әле, аннан соң кайбер кәгазьләрне тәртипкә китерәсе булыр. (Туфан өстәле янында кайнаша, Мөнҗия чәй әзерләп алып керә.)
Мөнҗия. Кил, абый, кайнар көенчә эчеп ал. Пәрәмәчләрем дә уңды бүген. Хәсән. Син булмасаң, мин нишләр идем микән, сеңелкәш? (Чәй эчәләр.)
Мөнҗия (радионы ачып куя). Дөньяда ниләр бар икән? Соңгы вакытларда “тегеннән” – сөргеннән кайтканнар турында да еш сөйли башладылар.

Хәсән. Ул турыда безнең үзебездән дә яхшырак итеп кем генә сөйли алыр икән? Тик сөйлисе генә килми. (Радиода диктор тавышы: “Хәзер Х.Туфан сүзләренә язылган “Киек казлар” җырын тапшырабыз. Марс Макаров музыкасы”. Җыр башкарыла.)
Мөнҗия (күз яшьләрен сөртеп ала). Үзәкләрне өзә шушы җыр. Еракларда яшәп тилмергәнсең икән, абый. Шулай булмаса, мондый җырлар туар иде микән?
Хәсән. Җырда, сеңелем, кешенең бөтен хәсрәте дә, шатлыгы да чагыла шул. Себердә япа-ялгыз урыс авылында яшәгәндә, ялгызлыктан интегә идем. И-и, үтте гомерләр. 

Мөнҗия (чәй урынын җыештыра).
Хәсән (урыныннан торып, өстәле янына килә, кара савытын күтәреп карый). Мөнҗия, мин бүген эшли алмыйм икән бит.

Мөнҗия. Нигә, абый, сине эштән кем генә аера ала соң?

Хәсән. Яшел карам беткән ич. 

Мөнҗия. Ничә әйттем, абый, бөтен кеше яза торган бүтән кара белән яз, дип. Зәңгәр яки кара төслесе ярамыймыни соң?
Хәсән. Сеңелем, минем яшел карадан башкасы белән язмаганымны беләсең бит инде. Яшел төс – табигать төсе, Луизам да ярата иде ул төсне. 

Мөнҗия. Нишләрбез инде? Буран да бүген иртәдән бирле котыра, кибеткә барырга мөмкинлек бирмәс, ахры.

Хәсән. Ярый, борчылма, утыр. Иртәгә үзем алырмын әле. Бүген ял итеп алыйк булмаса. Үткәннәр турында сөйләшеп утырыйк әле бер, күңелләр бушанып китмәсме. (Креслога утыра, Мөнҗия аның аркасына зур шәл яба.)
Мөнҗия. Менә шулай яхшырак булыр.

Хәсән. Рәхмәт, сеңелем. Син минем Луиза белән ничек танышуымны, ничек өйләнешеп яши башлавыбызны хәтерлисеңме әле?.. Юк... хәтерләмисеңдер, син ул вакытта үсмер бала гына идең бит әле. 
Мөнҗия. Ялгышасың, абый. Луиза апаны бик яхшы хәтерлим мин, Лысьваның иң чибәр кызын да белмәскә. Мулла кушкан исеме белән Гайникамал апа дип йөри идек. 
Хәсән. Ул үзе “Луиза” исемен бик ярата иде. 
Мөнҗия. Аның толымнарының матурлыгы! Күпме егет бөтерелер иде янында, тик аның башын син генә әйләндерә алдың, Хәсән абый.
Хәсән. Әйе, шул. Чибәр дә, горур да иде Луиза-Гайникамал. 
Мөнҗия. Миңа аның ягымлы, йомшак телле булуы ошый иде. 
Хәсән. Куй әле шул савытларыңны, кил, яныма утыр. Мин сиңа Луиза белән ничек танышуымны сөйлим. 
3 нче күренеш.
Сәхнәдә Луиза белән Хәсәннең беренче тапкыр очрашу күренеше уйнала. Яшь чаклары.
Урман аланы, зәңгәр күлмәк кигән озын толымлы Гайникамал-Луиза кулындагы чәчәкләргә карап, “Исле гөл” көенә җырлый. Хәсән икенче яктан килеп керә. Хәсәннең чәчләре озын, артка таралган, ак күлмәктән. Кулындагы ромашка чәчәгенең таҗларын өзеп, “ярата, яратмый” сүзләрен кабатлый-кабатлый барганда, үзе дә сизмәстән, Луиза каршына килеп чыга.)

Луиза. Ай, котымны алдың бит, аю. Йөрәгем табан астына төшеп китте, дип торам. 
Хәсән. Бик куркаклардан түгелсең, ахры. Үзең генә йөрмәс идең. Шулай да, куркыткан булсам гафу ит. Чибәр туташны кем дип белик? 

Луиза. Чәчкә Гайникамал мин. Чәчәкләрне үлеп яратканга күрә, шулай дип йөртәләр. Яшьләр Луиза, диләр.  Анысы үземә ныграк ошый. Гайникамал картларча яңгырый. 
Хәсән (хискә бирелеп). Луиза, Лулу, Лу. Чыннан да, матур яңгырый икән, тик миңа әти-әниең куштырган исем ныграк ошый.

Луиза. Ни өчен?

Хәсән. Гайникамал – тыйнак, әниләр кебек йомшак исем, Луиза кырыс матурлыкны чагылдыра кебек.

Луиза. Мин икесенә дә күнектем инде. Үзеңнең исемең ничек?

Хәсән. Мин – Хәсән. Туфан кушаматын фамилиям иттем. Казан ягыннан. Монда заводта эшлим.
Луиза. Минем сине клубта күргәнем бар. 

Хәсән (хискә бирелеп). Чәчкә Гайникамал. Димәк, син – табигать баласы, чәчкәләр яратасың. Чәчәк яраткан кеше бик нечкә күңелле була.
Луиза. Чәчкәне кем яратмый инде?

Хәсән. Ә беләсеңме, мин дә чәчәкләр яратам бит. Ромашкалар, кыңгырау чәчәкләре яныннан битараф кына узып китә алмыйм. Еш кына урманда берүзем генә кошлар җырын тыңлап, чәчәкләр белән сөйләшеп йөрим. 
Луиза. Чәчәкләр сөйләшә дә беләмени?

Хәсән. Белә, тик аларны аңлый белергә генә кирәк. Күрәм, син дә ак ромашкаларны бик яратасың. Мин аларның телен дә аңлыйм әле. 
Луиза. Нәрсә диләр инде алар?

Хәсән. Ромашкалар – якты күңелле чәчәкләр. Кешеләргә дә ышаналар, шуңа күрә алар юл кырыйларында үсеп, үткән-сүткәнгә сәлам биреп калалар. 
Луиза. Кара, син минем әби кебек кызык сөйлисең икән. Алайса, әйт әле, зәңгәр кыңгырау чәчәкләре ни дип әйтәләр?

Хәсән. Зәңгәр күлмәк кигән кызлар бик матур булалар, диләр. Чын-чын, ышанмасаң тыңлап кара. “Йоклап йөрмә, бәхет ул якында гына,” – дип чыңлыйлар алар. 

Луиза. Синеңчә, бәхет нәрсә соң ул?

Хәсән. Сөйгән кешеңне бәхетле итеп яшәү. Минем бәхетле тормыш төзүче илем, халкым турында шигырьләр язасым килә.

Луиза. Ә минем артистка буласым килә, тик монда ул һөнәргә өйрәтмиләр, артистлыкка уку өчен, Казанга барырга кирәк, диләр.
Хәсән. Шуннан, кем каршы килә?

Луиза. Әти-әнием булмагач, миңа каршы килүче кеше юк, ләкин үзем генә чыгып китәргә кыймыйм.
Хәсән (яктырып китеп, аның кулларын тота). Әйдә, мин сине Казанга алып китәм. Укырга керерсең, артистка булырсың, ризамы? 

Луиза. Бая синең Казан ягыннан икәнеңне белгәч сөенеп куюымны сизмәдең. Син чынлап сөйлисеңме? Шаяртмыйсыңмы?

Хәсән. Син миңа ышана аласың. Син коеп куйган артистка, үз талантыңны җиргә күмәргә тиеш түгелсең, дип уйлыйм.
Луиза. Беләсеңме, Хәсән. Мин сине кичә буа янында яшьләр уенында күрдем. Син матур итеп скрипкада уйнадың, аннан соң җырладың да. Мин читтән генә күзәтеп торсам да, синең җырыңны отып калдым. (Халык көенә җырлый.)
...Карамый калалмадым шул, 

Күзләрем алалмадым:

Җансызга җаннар бирә ич

Елмаеп карауларың.

Хәсән. Кара син аны! Болай булгач, Казанга китмичә булдыра алмыйсың инде син. Казан мондый талантларны ярата. Син туп-туры театр училищесына керерсең.

Луиза (хыялланып). Ә аннан соң театрда эшләрмен.

Хәсән. Син уйнаган көнне халык театрга сыймас. 
Луиза. Авызыңа бал да май, Хәсән. (Хискә бирелеп.) Казан, Казан. Нигә дип күңел шулай ашкына микән? Бәхетем шунда көтәме әллә?
Хәсән. Казан, Казан! Нурлы Казан... Син килгәч, тагын да нурланыр әле ул.

Луиза (Хәсәннең кулларыннан тотып, аның күзләренә яратып карый). Әти-әнием үлгәннән бирле беркемнән дә мондый җылы сүзләрне ишеткәнем юк иде. Бигрәкләр дә әүлия кебек изге кеше икәнсең син. Мин синең яхшылыгыңны мәңге онытмам.
Хәсән (Хәсән дә аңа сөеп карый). Син бигрәк инде. Яхшылык эшләргә дә өлгермәдем, инде күпме рәхмәт ишеттем. 

Луиза. Кешегә изге теләктә тору – үзе яхшылык бит, Хәсән. Син минем хыялыма канат куйдың, мин синең белән Казанга гына түгел, Каф тавы артына китәргә дә риза. 
Хәсән. Луиза, син чынлап торып Казанга китәргә җыенасыңмы?
Луиза. Әйе, чынлап. Син кире уйладыңмы әллә?

Хәсән. Юк. Алайса бер атнадан Казанга китәрбез.

Луиза (сөенеченнән сикергәли). Хәсән, мин нинди бәхетле. (Чыгалар.)
4 нче күренеш.
Мөнҗия. Нинди бәхетле булгансыз. Абый, чәең суынган бит. Бир әле кайнарлатыйм. (Самовардан су агыза.) Эч әле кайнар көенә.
Хәсән. Ярар. (Чәй эчә.) Йә, нәрсә сөйли идем әле мин? Ә-ә, әйе, бер атнадан Луиза белән бергә Казанга кайтып төштем. Аны бер әбигә фатирга урнаштырдым. 
Мөнҗия. Ә нигә, өйләнешеп, бергә яшәмәдегез?

Хәсән. Өйләнешүгә килгәндә, тиз генә булмады ул. Луизаның укып бетерүен көттек.
Мөнҗия. И-и, шундый озак. Ничек түзеп тордыгыз?

Хәсән. Кыбырсыма, тыңла. Театрда эшли башлагач өйләнештек. Кызыбыз Гөлгенә туды. Без бәхетле идек. (Яшь Хәсән белән Луизаның өйләнешеп яши башлаулары күренеше. Җыйнак кына квартира, көзгеле өстәл, анда Луизаның бизәнү әйберләре, икенче якта Хәсәннең эш өстәле, урындыклар. Луиза кайтып кергәндә, Хәсән эшләп утыра, ара-тирә торып йөренә, тагын утырып яза.)
5 нче күренеш.

Луиза. Хәсәнем, сөенче, сөенче! (Хәсәнне җилтерәтеп әйләндерә, шул арада үзе тыпырдап куя, иренең битеннән үбеп ала.)

Хәсән (ул да шат). Луиза, чәчкәм, әллә безгә кунак киләме?

Луиза. Әйтмим, үзең бел.

Хәсән (юри сузып). Алайса-а-а, алайсамы? 

Луиза. (аның шулай сузуына түзмичә). Миңа роль бирделәр. Мин “Ак калфак”та уйныйм. Беләсеңме кемне? 

Хәсән. Әйтсәң белермен.

Луиза. Хәмдияне. (Җырлап җибәрә.) Хәмдиянең ак калфагы яңа каралган чагы.
Хәсән (кушылып җырлый). Хәмдиягә сүз әйтмәгез, зиһене таралган чагы.
Луиза (кинәт күңелсезләнеп). Тик шулай да бәхетсез бетә Хәмдиянең мәхәббәте. Сөйгәне Бакыйны көндәше чәнчеп үтерә. Аларга кавышу насыйп булмый. 
Хәсән (юатып). Ул бит китапта гына шулай.

Луиза. Кара әле, Таһир белән Зөһрә дә кавыша алмаганнар, Хәлил белән Галиябану да. Хәсән, чын мәхәббәт әллә шулай бәхетсезлек белән янәшә яши микән? Әллә бәхетле булу, сөйгәнең белән яшәү гөнаһмы? 
Хәсән (хатынының чәчләрен сыйпый). Алай ук бетеренмә, гүзәлем. Синең белән минем мәхәббәткә мондый куркыныч янамый. Безнең арага керүчеләр табылмас, мәхәббәтебез – саф, хыялларыбыз керсез безнең. 
Луиза. Хәсән, мин шундый бәхетле-е-е. (Хәсәнне кочаклап, башларын аның күкрәгенә куя.) Син булмасаң, мин нишләр идем микән?

Хәсән. Луиза, син бәхеткә лаек идең. Бер-беребезгә терәк булып озак-озак яшәрбез, бәгърем. 
Луиза. Амин. (Кинәт нидер исенә төшә.) Хәсән, әйтергә онытып торам икән. Режиссёр әйтә, Гайникамалны – мулла кушкан исемеңне оныт, ди. Документларыңа Луиза Салиәскарова дип язарбыз, артистларга заманча яңгырашлы исем килешә төшә, ди. 
Хәсән. Ярый соң.
Луиза. Мин сине гомер буе яратырмын, Хәсән.
Хәсән. Луизам, кил әле якынрак, күзеңне йом, учыңны суз. (Хәсән аның учына алкалар сала.)
Луиза. Абау, нинди матур алкалар.
Хәсән. Ошыйлармы?

Луиза. Искиткеч матурлар. (Алкаларны киеп куя, көзге каршында бөтерелә.) Хәсән. Син аларны беркайчан да салма, яме. Алар – мәхәббәтебез билгесе.
Луиза. Хәсән, мондый ярату киноларда гына буладыр, дисәм, ул менә, үз янымда икән ич. (Яратып кочаклый.) 
Хәсән. Сөеклем, кинода күп нәрсә уйлап чыгарыла, ә бу – безнең тормыш. (Кочаклап үбә. Нәкъ шул чакта күршеләре Сания килеп керә.)

Сания. И-и, шушыларны. Кайчан керсәң дә кочаклашкан булырлар. Мишәйт иттем бугай.

Хәсән. Кер, күрше, кер. Безнең синнән яшерен эшебез юк.

Сания. Булмады инде шулай яшәп. Безнеке елына бер генә кочаклый. 

Хәсән. Аның каравы, Гарәфиең ел да сабантуйда җиңеп чыга да тәкә урынына сине мәйдан тирәли күтәреп йөртә. Бөтен халык аһ итә.

Сания. И-и, үзем дә оялып бетәм шул чакта.

Луиза. Оялма, Сания, яратуның ояты юк.

Сания. Шулай инде анысы. Луиза, Хәсән сине театрда дигән ие ич, кайтуыңны күрми дә калганмын. 
Луиза. Мин күптән түгел генә кайттым. Менә, кием алмаштырырга да җитешмәдем. Гөлгенәне ник алып кермәдең, Сания?
Сания. Бергәләп уйнадык-уйнадык та йоклап та китте. Тыныч кына бездә йокласын инде, дидем. Син дә бераз ял итеп алырсың.
Хәсән. Рәхмәт инде сиңа, Сания. Син булмасаң, нишләр идек микән без? 
Сания. Сезгә комачаулап йөрүче булмас иде. (Үзе көлә.)
Луиза. Нинди комачаулау, син күптән безнең гаилә кешесе булып беттең бит инде.

Хәсән. Сания күрше, Луизаны театрга чакырып алдылар бит әле. Кош тоткандай, канатланып кайтып керде, роль биргәннәр. Әллә, мин әйтәм, без эштә чакта Гөлгенәне син генә карап торасыңмы соң? Без сине бәхилләтер идек.

Луиза. Зинһар, риза бул, Сания.

Сания. Күрше хакы – Алла хакы, диләрме әле? Ярый, мин Гөлгенәне карарга булышырмын. Рәхәтләнеп эшләгез, балагызны уйлап борчылмагыз. 

Хәсән белән Луиза. (икесе бергә). Үз яхшылыгың үзеңә меңе белән кире кайтсын, күрше. Рәхмәт сиңа.
Луиза. Әйдә, күрше, чәйләп алыйк. Хәсән, син дә тоткарланма. 

Хәсән. Менә бер китабымны әзерләп кенә куям да чыгам. (Луиза белән Сания кухняга үтәләр.)
6 нчы күренеш.

(Ишек шакыйлар. Хәсән ишек ачарга чыга, үзе белән шагыйрь Фатих Кәримне ияртеп керә.)
Фатих. Хәсән абый, өйдә үзең генәме әллә? 

Хәсән. Луиза белән Сания күрше кухняда чәй эчәләр. Син нинди эшләр бетереп йөрисең, Фатих?

Фатих. Нәшрияттан кайтып килешем, Хәсән абый. Синең шигырьләреңне бастыруны тоткарларга куштылар. Болары бөтенләй басарлык түгел, дип, кире җибәрделәр. (Төргәк бирә.) “Ант” поэмасын тикшерергә тотындылар.
Хәсән. Ишеткән идем инде мин. 
Фатих. Кайчан гына тукталыр соң бу тырнак астыннан кер эзләп, язучыларга каныгу, ә, Хәсән абый?

Хәсән. Миңа калса, бу пычрак эшләр башлана гына сыман, Фатих энем. Кутуйларны, Исәнбәтләрне дә кешелектән чыгарып аттылар. 
Фатих. Ни булса да, яхшылыкка түгел бу, Хәсән абый. Галимҗан Ибраһимов өстендә дә болытлар куера. Төрмә ишекләрен киңрәк итеп ачарга уйлыйлар сыман.
Хәсән. Дөреслекне кычкырып әйтә белгәннәрдән гел куркып торганнар. Димәк, без – көчле токым. Үзең беләсең, көчлеләрдән куркалар, шул тынгы бирми өстәгеләргә.  

Фатих. Мин дә нәкъ шулай уйлыйм. 
Хәсән. Ә көчлене юк итеп кенә котылып булмый. Үзен юк итсәләр дә, исеме кала.  Башкаларны куркытып тоту өчен кирәк ул төрмәләр. 
Фатих. Әле беркөн нәшрият директоры сөйләп торды. Өстәге түрәләр “биографияләре чиста булмаганнар” белән кызыксына башладылар, ди. Үзе гел нигәдер минем якка карап сөйләде. Мулла малае булуымны сылтау итеп, күпме этлек эшләделәр инде.
Хәсән (ирония белән). Аны да кысалар бит. Креслоны саклап калу җиңел түгел шул. 
Фатих. Драконнан котылу өчен, аның туймас авызына яшь кызларны ташлый торган булганнар. Безне дә кабып йотмагае бу дракон.
Хәсән. Үз җанын саклап, башкаларның җанын кыючылар һәр заманда да булган. Түбән затларга хас әйбер бу. 
Фатих. Менә син, Хәсән абый, минем остазым. Әйт әле, без хәзер нишләргә тиеш?

Хәсән. Иң әһәмиятлесе – үз намусыңны саклап, кеше булып калу. Киләсе буын безнең өчен оялырлык булмасын иде. 
Фатих. Әйе, безнең бабаларыбыз намус белән Туган ил сүзен янәшә куярга яратканнар. (Йодрыкларын йомарлап.) 
Хәсән. Дөрес әйтәсең. Намусны югалтмау хәерле. Бер югалса, аны сатып алып булмый.
Фатих. Алайса, кулга алынганнырны якларга кирәк безгә. Дәшми торсак, барыбызны да төрмәгә тутырып бетерерләр.

Хәсән. Тик моны акыл белән эшләргә кирәк. Син алдыңны-артыңны карабрак йөр. Кызып китеп, артык сүз сөйләп ташлама, зыян китерүең генә мөмкин. Фатих. Коллык тәртипләренә яраклашып яшәүче телсез балык буласы килми шул. 

Хәсән. Үз халкын күрәлмаучылар идарә итә ил белән. Алар чыгарган законга буйсынырга туры килә. 
Фатих. Аның каравы, кыйблабыз дөрес безнең.

Хәсән. Нәкъ шулай. (Фатихның күңелен күтәрергә теләп.) Синең кебек шагыйрьдән дә гаеп тапсалар, башкаларга ни кала?
Фатих. Юатуың өчен, Хәсән абый, рәхмәт, тик күңелем сизә минем. Нидер булыр төсле. Кадриямнән, ике кызымнан аерып, каядыр җибәрерләр кебек.

Хәсән. Юкны сөйләмә, Фатих туган. Барыбызны да кулга ала башласалар, илгә, әдәбиятка кем хезмәт итәр соң? 
Фатих. Шулай да 37 нче ел шаукымлы булыр төсле. Хәсән абый, синең поэмаларың белән кызыксына башлаулары да җүнлегә түгел. Гадел Кутуй белән бик якын дус булуыңны да искә төшермәгәйләре.
Хәсән. Анысы аның баласы гына. Гаепнең зуррагын да такмагайлары әле. 
Фатих. Кутуй сезгә киләме соң? 
Хәсән. Хәзер килми диярлек. 
Фатих. Төрмәдән чыгарылгач, бөтенләй йомылды ул.

Хәсән. Бер очрашканда, Хәсән, сине минең белән еш күрүләрен теләмим, Луиза белән сиңа шик төшмәсен, дигән иде.
Фатих. Менә күрдеңме, Хәсән абый? Чиста кешене пычракка батыру берни тормый хәзер. Кутуйны да “тамгаладылар”.
Хәсән. Син үзең дә бераз саграк бул. Кызып китү гадәтеңне ташла.
Фатих. Ничек кызмыйсың, тормыш җәһәннәмгә әйләнә бара. Хәтта күрше белән күрше йөрешми башлады. Һәр адымны күзәтеп торалар. 

Хәсән. Халыкның рухын, җанын имгәтәләр. Иң хәтәре шул. 

Фатих. Хәсән абый, сизәсеңме, намусларын сатып яшәүче катлам ныгый бара. 

Хәсән. Сизмәгән кая. Алар кулы белән төрмәләрдә бер гаепсез кешеләрне җәзалыйлар. 
Фатих. Төннәрен тыныч йоклаулар бетте. Сталин бу турыда белми микәнни?
Хәсән (ярым пышылдауга күчеп). Аның исемен дә телгә алма, Фатих. Бер сүз өчен күпме кешене утырттылар. Үзең күреп торасың.

Фатих. Болай да, кайчан килеп алырлар микән, дип йөрим.

Хәсән. Курыкма, синең бер гаебең дә юк.

Фатих. Кутуй гаепле идеме?

Хәсән. Син курыкма. Шулай да сакланып йөр, яме.

Фатих (капыл гына урыныннан торып). Ярый, Хәсән абый, мин китим инде. Киңәшең өчен рәхмәт. Луизага миннән сәлам әйтерсең, яме. 
Хәсән. Ашыкмаска идең, чәйләп алыр идек. 

Фатих. Вакытым тар, Хәсән абый. Башка вакытта иркенләп утырырбыз әле. Хуш.

Хәсән. Хуш, Фатих. (Озата чыга.)
7 нче күренеш
1937 ел вакыйгалары. Луиза өйдә, әкрен генә елый. Хәсән кайтып керә. Луизаны шул хәлдә күреп гаҗәпләнә.
Хәсән. Луиза, син ник кара кайгыга батып утырасың? Эштән кайттың да мыни?
Луиза (Хәсәннең җилкәсенә башын салып елый). Хәсән, театрда әллә ниләр булып бетте. Кәрим абый Тинчуринны кулга алганнар, театр мәет чыккан өйгә охшап калган. Беркем дә сөйләшми, бар да сиздермәскә тырышып елашалар. Бүген спектакль булмый, өйләрегезгә кайтыгыз, диделәр дә без таралыштык.
Хәсән (уйчан кыяфәт белән сөйли). Сәер, халык өчен тырышып йөргән иң белемле, иң булдыклы кешеләрне берәм-берәм чүпли башладылар. Әйе, каһәрле булды бу 37 нче ел. Фатих Кәримне дә кулга алганнар. Чират кемгә?
Луиза. Син ни сөйлисең, Хәсән? Өч көн элек кенә бездә булды бит.

Хәсән (уйчан). Алганнар инде. Белгән кешеләр әйтте. Кремль янындагы төрмә шыплап тулган, Казанда озак тотмаслар, ди.

Луиза. Хәсән, мин сизенәм: сине дә тынычлыкта калдырмаслар. Шулхәтле матур башланган тормышыбыз җимерелер микәнни? Әллә бу Казаннан китәбезме соң, җаным?

Хәсән. Юк, Лулу, китеп кенә котылып булмас, кара сакалың кая барсаң да үзеңнән калмас, диләр. Аннан соң, мин җинаятьче дә түгел, ник китим, кемнән качарга тиеш мин?
Луиза. Тинчурин абый да, башкалар да дошман түгел иде бит, Хәсән. Фатихны да алып киткәннәр, дисең.
Хәсән. Дөреслек барыбер җиңәр, Лу. Менә күрерсең, аларның барысын да чыгарырлар. 

Луиза. Шулай була күрсен иде, Хәсән. (Бераздан исенә килеп.) Хәсән, синең ашыйсың киләдер, әйдә мин тамагыңны туйдырыйм, аннан соң Саниядән Гөлгенәне алып чыгармын. (Кереп китәләр.)
2 нче пәрдә
                                                        1 нче күренеш
(Өч еллап гомер узган. Луиза өйдә, икенче бүлмәдән нәни бала елаган тавыш ишетелә. Луизаның назлап кына аның белән сөйләшүе, җыр көйләве ишетелә. Бераздан Луиза бу якка чыга, Хәсән кайтып керә.)
Хәсән. Луиза.

Луиза. Хәсән, әкренрәк сөйләш, Идегәй әле генә йоклап китте. 

Хәсән (пышылдап кына сөйли). Бүген дә еладымы? Кая, карыйм әле сабыемны. (Аяк очына басып бүлмәгә кереп китә, бераздан кире чыга. Канәгать тавыш белән сөйли.) 
Хәсән. Рәхәтләнеп, тәмле итеп йоклый. (Луизаны иркәли.) Шундый малай бүләк итүең өчен, рәхмәт, Лулу. Мин бу җиһанның иң бәхетле кешеседер, мөгаен. 
Луиза. И-и-и, хыялыем минем. Амин, шулай була күрсен берүк. Илдә тынычлык булмавы гына борчый бераз. 
Хәсән. Я, ярый, тынычлан, сиңа хәзер борчылырга ярамый.
Луиза (кинәт исенә төшереп). Хәсән, иртән, биш кенә минут черем итим әле дип яткан идем, бер сәер төш күрдем. Имеш, мин, син һәм балалар зур елга буена килгәнбез икән. Идегәй ничектер кулымнан ычкынып китте дә ялгыш мин аны суга төшереп җибәрдем, ә син шунда ук елгага сикердең. Улыбызны агып барган җиреннән тотып алдың да миңа суздың. Мин баланы кулыма алдым, ә үзем сиңа судан чыгарга ярдәм итмәкче булам, имеш. Тик агым шулхәтле көчле иде, сине агызып алып та китте. Син батмадың, бераздан елганың икенче ягында күрендең. Мин үзем сөенәм, үзем теге якка чыгарга телим икән, тик күпер-мазар күренми, ә су шулкадәр каты ага. Суга керсәм, балаларны батырырмын дип куркам икән. Идегәй елаганга уянып киттем. Төш икән, Аллага шөкер, дип, үземне юатсам да, никтер күңелем тынычлана алмый, Хәсән.
Хәсән. Борчылма, акыллым, төшне кирегә юрарга кирәк аны. Бар да хәерле булыр. Син соңгы вакытта бигрәк куркакка әйләндең әле. Хәзер 37 нче ел түгел, ә 40 нчы ел.
Луиза. Юк, Хәсән, бу – күңел сизенүе. Илдә әле һаман тынычлык юклыгын үзең дә беләсең. 

Хәсән. Син дөрес әйтәсең. Өскә ишелеп килгән куркынычтан сакланып калу җиңел түгел. 

Луиза. Син өйдә булганда, мин тыныч әле. Син чыгып киттеңме, минем җаным бәргәләнә башлый. Мин сине югалтудан куркам, Хәсән. (Бераз тынычланып.) Я, ярый, Аллага тапшырдык. 
Хәсән. Юк, Лулу, безнең мәхәббәтнең вакытсыз өзелүе мөмкин түгел. Мәхәббәт ул матур җыр кебек, җырлап бетермичә, аны берәүнең дә туктатырга хакы юк.
Луиза. Син шундый оста юатасың, Хәсән. Менә, күр, мин бөтенләй тынычланып та беттем. Әйдә, бераз ял итеп ал.

2 нче күренеш

Берничә көн үткән. Туфан квартирасы. Луиза белән күршесе Сания сөйләшеп утыралар. Луиза борчулы күренә.
Сания. Хәсән һаман юкмы? 

Луиза. Юк, кайтмады, Сания. Ни уйларга да белмим инде. 
Сания. Әллә соң... кулга алдылар микән?

Луиза. Тьфү, тьфү, диген.

Сания. Бәй, көн саен бер кешене төрмәгә ябалар ич.
Луиза (еламсырап). Кичә көндез матбугат йортына кереп чыгам, дип китте. Шул китүдән кайтмады. Аның болай озак кайтмый йөргәне юк иде.
Сания. Бәй, бер суткы үтте түгелме соң? Берәрсеннән белешергә кирәк.

(Шулчак ишек шакыйлар. Луиза чыга һәм бер кәгазь кисәге тотып керә.)
Луиза. Сания, бер кеше Хәсәннән хат китерде. Сез кем, дип сораган идем, әйтмәде. Менә сезгә ирегездән хат китердем, диде дә тиз генә борылып китеп барды.

Сания. Укы тизрәк. Кайдалыгын белик.

Луиза (укый, Хәсән тавышы ишетелә). “Луиза, син кайгырма. Мин исән-сау. Кичә Матбугат йортына кереп бара идем, гражданский киемле берәү килде дә: “Сезне Нарком күрергә тели, дип, мине үзе белән ияртеп алып китте. Мин моның ни белән бетәсен сизендем, шуңа күрә каршылык күрсәтмәдем. Мин хәзер төрмәдә, артык берни дә яза алмыйм. Монда очрашу көннәре була, килерсең, шунда сөйләшербез. Минем өстән жалоба бар икән, шуны тикшергәч, гаебең булмаса җибәрербез, диделәр. Хатны тапшырырга рөхсәт иттеләр. Синең Хәсәнең.”
Луиза (Саниянең иңсәсенә башын салып елый). Сания, нишлим, кая барыйм, кемнән ярдәм сорыйм? Мин шулай буласын сизенгән идем бит. (Башын калкытып.) Менә, теге төшем рас килде. Хәсәнне бездән аерып алдылар.
Сания. Юкны сөйләмә әле. Бар да яхшы булыр, Аллаһы боерса, тикшерерләр дә кайтарып та җибәрерләр. Хәсәннең кешегә түгел, чебенгә дә зыян салганы юк. Я, я, елама. Елап, кайгы чакырып утырма, кайтыр. 
Луиза. Сания, мин төрмәгә барып, Хәсән белән сөйләшергә тиеш. Син балалар янында калып торырсың инде, яме.

Сания. Кайгырма, калырмын, иртүк кереп тә җитәрмен. (Чыга.)
                                                       3 нче күренеш
Төрмә камерасы. Хәсән Туфан тикшерүче каршында басып тора, аннан сорау алалар.

Тикшерүче. Менә атна буе кеше белән сөйләшкән төсле сөйләшәм мин синең белән. Әле җүнле сүзеңне ишеткәнем юк. Тик шуны онытма, монда гаебеңне яшереп кала алмассың.
Хәсән. Минем гаебем юк.

Тикшерүче (кәгазь тотып селки). Күрәсеңме моны, синең дусларың кул куйган язу бу. 

Хәсән. Кул куйган кеше үзе аңлатсын, ил алдында минем гаебем юк.
Тикшерүче. Чит ил разведкалары белән элемтәгә кереп, совет властен таркатырга теләүдә гаепләнәсең син, Туфан. 

Хәсән. Нинди разведка, нинди таркату? Мин бу турыда беренче сездән ишетәм.
Тикшерүче. Ә мин бу кәгазьгә ныграк ышанам.

Хәсән. Анда язганнар ялган.
Тикшерүче. Юкны сөйләп утырма. Оешманың ничек төзелүен дә, аңа кемнәрнең керүен дә без беләбез. Шуны раслап кулыңны гына куй и, вәссәлам, син иректә. 

Хәсән. Мин бернинди оешмада да тормыйм.

Тикшерүче. Тормасаң тормассың. (Икенче кәгазен селки.) Безгә менә боларның гаебен расларга кирәк. Син кул гына куй. Мин сине монда бер көн дә тотмам.

Хәсән. Ничек сез чын совет шагыйренә шундый җирәнгеч тәкъдимнәр ясый аласыз? Бу бит күрәләтә мыскыл итү дигән сүз. 

Тикшерүче (кәгазен селки). Ә менә бу нәрсә? Без юк гаепләрне бар итеп утыручылармы әллә? 
Хәсән. Анысын үзегез беләсездер инде. Намусны сатып алып булмый. Тик җавабым бер: минем бернинди оешмада торганым юк.

Тикшерүче. Башта барыгыз да акыллы булып кыланасыз. Тукта, карарбыз, бераздан ничек сайрарсың микән, поэт? (Хәсәннең ябык гәүдәсенә ишарә итеп.) Синең кебекләрне тиз бөгәләр монда. Тагын бер кат сорыйм: кулыңны куясыңмы, юкмы?

Хәсән. Юк, теләсә нишләтегез, куймыйм!

Тикшерүче (чыгырыннан чыгып). Куярсың, бүген булмаса, иртәгә, иртәгә булмаса, аннан арыга. Куйдырырбыз, синең кебек контраларны юк итеп бетерү – безнең изге бурыч. Совет дәүләтенең икмәген бушка ашап ятарга ирек бирмәбез. 

Хәсән. Кем икмәген кем ашыйдыр бит әле. Крестьян затыннан чыкмаганың әллә кайдан күренеп тора.

Тикшерүче. Йә, йә, телеңә салынма, йолкыш интеллигент. Йоклатмыйча җәзалыйм мин сине. Өч-дүрт көннән соң, кул куям, дип үзең үк ялына башларсың. Синдәйләр түзалмый ул җәзага. (Чыга башлый. Сакчыга кычкыра.) Моңа бер минут та йокы бирмәскә, төнен дә, көнен дә. Көндезен аягүрә үткәрсен, утырып торырга да ирек бирмәгез. (Чыга.)

4 нче күренеш
Берничә көн үткән. Туфан камерада ялгызы. Бик бетеренгән, саташкан кыяфәттә үз-үзенә сөйләнә.
Хәсән. Кеше... Болар да үзләрен кешегә саный инде. Бер гаепсез адәм балаларын җәзалыйлар. Кайда соң ул иман дигән нәрсә? Йөрәк урынында муртайган агач түгелдер бит инде боларда? (Әкрен генә караватына утыра башлый, күзе йомылган хәлдә сөйли.) Нишләп күз алларым караңгылана, йокым килә соң? Их, бер генә минут башны ташка гына булса да терәп торсаң икән. (Шулчак камера ишеге ачыла, сакчы килеп керә дә аны төртеп җибәрә, идәнгә егылган Хәсәнне тибә-тибә кыйный, үзе сөйләнә.)

Сакчы. Не сметь йокларга! (Хәсәнгә төрткәли.) Йоклама, диләр сиңа. Йокың киләме? Өч көн инде йоклатмыйбыз, әле күрәселәрең алда. Сәвит дошманына яшәү юк монда. Күпме кешене бәхетле иткән ибдәш Ысталинга каршы бармакчы булдыңмы? Бәхетле илдә яшәү туйдырдымы? Мә, ал кирәгеңне. (Типкәли.)

Хәсән (пышылдап диярлек). Тукта, бер дә миһербаның юкмыни синең? Нинди ана баласы соң син? (Тышкы яктан: “Хәсән Туфанны допроска китерергә,” – дигән әмер ишетелә.) 

Сакчы. Миһербан тагын сиңа. Безнең сәвит влачы синдәй дошманнарга җитәрлек миһербанлы булды. Әйдә, атла аягыңны, допруска чакыралар әнә. (Алып чыга.)

                                                      5 нче күренеш
Төрмә камерасы. Тикшерүче өстәл артында утыра. Луиза керә.
Луиза. Керергә ярыймы?
Тикшерүче. Кер, син кем?

Луиза. Мин – Луиза Салиәскарова. Хәсән Туфанның хатыны. Мин инде ничә көннән бирле төрмә капкасын саклыйм – кертмиләр. Бүген көч-хәл белән керттеләр. Беләсем килә: минем иремне ни өчен төрмәгә яптыгыз?

Тикшерүче. Ул совет иленә каршы эш алып барган. Менә аның өстеннән язылган донос. Монда кул куйган кешеләр аның япон шпионы булуы турында язганнар. Аның җинаяте үлем җәзасына тарта.
Луиза. Бу – чеп-чи ялган! Моның булуы мөмкин түгел, аңа нахак бәла якканнар. Туфан исеме һәрчак намус белән янәшә куела иде. Моны аның дуслары да, башкалар да белә. 
Тикшерүче (кәгазен селкеп). Нәрсә, монда кул куйган кешеләр бар да намуссызмыни? Әгәр гаепле түгел икән, чыгарырбыз. Тик монда язылганнарга безнең ышанмаска хакыбыз юк. Бу кәгазьгә совет властеның иминлеге сагында торучы ышанычлы иптәшләр кул куйган.
Луиза. Туфанга тел тидерүчеләр көнче дошманнар алар. Аның язган шигырьләрен укып караганыгыз бармы, ичмасам? 
Тикшерүче. Юк-бар шигырь-шыгыр укып утырырга, минем эшем беткәнмени?

Луиза. Алайса сез аның турында белмисез? Бары тик шушы ялганнарга таянып, кешене төрмәгә утыртып куясыз булып чыга?
Тикшерүче. Син, кызый, авызыңны чамалап ач, кайда утыруыңны онытма.

Луиза. Мин моны болай гына калдырмыйм. Иптәш Сталинның үзенә язачакмын.

Тикшерүче. Хет шайтаныма яз. Туфанның гаебе бик зур. Синең ирең партиягә каршы эш алып барган. 

Луиза. Ялган. Туфан – иң гадел, иң чиста күңелле кеше. Сез шакшы әләкчеләр сүзенә ышанып, гаепсез кешене хөкем итмәкче буласыз.

Тикшерүче. Син нәрсә миңа акыл сатып утырасың әле. Гаепле иреңне яклап, үзең дә килеп капма.
Луиза. Сезнең хакыгыз юк. Мин совет театрында эшлим, ике бала анасы. 

Тикшерүче. Ике балаңны приютка тапшырырлар, ә үзеңне – төрмәгә. Менә шунда булыр дөреслек. 

Луиза. Сез кансыз кеше икәнсез. Күпме язучыны төрмәгә яптыгыз, хәтта Кәрим абый Тинчуринны да кызганып тормадыгыз. Корбаннар саны һаман арта бара.
Тикшерүче (сикереп тора). Җитте, диләр, сиңа. Үз башыңа ашкынасыңмы? Хәзер үк кулга алганны көтәсеңме? Исән чакта иреңнән баш тарт. Күпләр шулай итеп котылып калалар.

Луиза. Минем баш тарта торган ирем юк. Ул минем гомерлек ярым, балаларымның атасы. Мин үлсәм үләрмен, тик беркайчан да иремнән баш тартып, аңа хыянәт итмәм!
Тикшерүче. Карап карарбыз. Монда килеп ялыныр көннәрең алда әле.

Луиза. Ялынмам. Сез миңа ирем белән күрешергә генә рөхсәт итегез.
Тикшерүче. Төрмәне парк дип уйлыйсыңмы әллә? (Уйланып.) Шулай да мин сезгә бер тапкыр очрашырга рөхсәт бирәм. Тик бер шартым бар. Әйт иреңә, тискәреләнмәсен, бер кәгазьгә кул куйсын. Шуны эшләсә, без аны бер көн дә тотмыйбыз монда.
Луиза. Ярый.
Тикшерүче (кыңгырау чылтырата.) Сакчы, бу хатынны алтынчы кабинетка илт, ире Хәсән Туфан белән сөйләшсен. Үзең аларны бер минутка да күздән ычкындырма. (Сакчы Луизаны чыгара.)

6 нчы күренеш
Туфан фатиры. Луиза ялгызы, ниндидер роль өйрәнеп утыра. Бераздан җитез атлап, Сания килеп керә.
Сания. Нихәл, Луиза. 
Луиза. Гел бер көе. Кичә Хәсән янында булдым. Бу күрешүебез беренчесе дә, соңгысы да булды. 
Сания. Ник алай дисең?

Луиза. Бүтән кертмибез, диде тикшерүче. Андый статья белән утырганнарга күрешү бөтенләй рөхсәт ителми икән. 

Сания. Хәсән ничек?

Луиза. Биш минут эчендә сөйләшеп тә өлгерә алмадык. Бик бетеренгән. Тәмәкем юк, язарга кәгазь белән карандаш бирмиләр, ди. Балаларны бик сагына, бигрәк тә Идегәйне.

Сания. Бик интектермиләрме, дим, тикшерүчеләре җүнле бәндәләр микән?

Луиза. Хәсән, үзең беләсең бит инде, зарлана торган кеше түгел. Авызы тулы кан булса да төкермәс. 
Сания. И, бичара.

Луиза. Бик ябыккан, күзләрендә яшәү чаткылары сүнә барган кеше төсле. Ни булды дигәч: “Йоклатмый газаплыйлар, башкача интектерүләренә түзәргә була, тик бер ун минут кына булса да йоклап алырга бирсеннәр иде,” – диде.

Сания. Ничек инде? Кеше йокламыйча түзә аламыни? 
Луиза. Көндез берәүгә дә йокларга ярамый, караватыңа утырып йоклап алырга да бирмиләр, сакчылар кереп, шундук кыйнап ташлый, я тездән бозлы сулы карцерга ябалар, ди. 
Сания. Төнлә йоклый аладыр ич?

Луиза. Юк, төнлә алмаш-тилмәш ике тикшерүче сорау алалар икән. Аяк өсте тоталар, ди. Ялгыш йоклап китәсең икән, сакчының штыгы кабыргаңа килеп төртелә, ди. 
Сания. И, ходаем.

Луиза. Хәсәнне бик интектерәләр, Сания. Нык хәлсезләнгән, яңаклары эчкә баткан. Үлсәм дә, булмаганны сөйләп, җаныма гөнаһ алмам, ди. (Елый.)
Сания. И-и Аллам, шундый да чиста күңелле затларыңны рәхмәтеңнән ташлама, көч бир. Передача илтергә ярыйдыр ич? 
Луиза. Ярый.

Сания (юата). Ярар, елама, бар да узар. Үзеңнең хәлләрең ничек соң?

Луиза. Кичә фатир хуҗасы: “Ирең халык дошманы булып чыкса, син бездән күчәрсең. Мин гаиләмә зыян килүен теләмим. Тикшерү беткәнче торып тор,” – диде.

Сания. Һай җаным, кая барырсың инде? Ичмасам, минем фатирда да бик кысан ич. Бер карават сыярлык урын булса да торыр идек тә, нишлисең, юк ич.

Луиза. Рәхмәт, Сания, синнән болай да гел яхшылык кына күрәм. Торыр урын да табылыр анысы. Тик менә...

Сания. Тагын ни булды?

Луиза. Театр директоры бүген чакырып алды да Хәсән турында сорашып торды. “Луиза, Хәсән гаепле дип табылса, сиңа эштән китәргә туры килер, ахры,” – ди. 
Сания. Синең ике бала анасы икәнеңне беләдер ич? Ничек теле әйләнә шулай дияргә?

Луиза. Мин ул турыда әйттем, тик аның үз туксаны – туксан. “Мин барын да аңлыйм, син дә аңла: безне тикшереп торалар. Тинчурин, аның соңында Мутин кулга алынганнан бирле, безгә тынычлап эшләргә ирек бирмиләр,” – ди. Миңа эш эзли торырга кушты.
Сания. Йа, Аллам, нинди көннәргә калдык ич. Бар кешене дошманга әйләндереп бетерделәр. Урамга чыгып, кешегә эндәшә алмыйсың, сиңа шикләнеп карыйлар, кеше өеннән чыкмый, бер-берсе белән аралашмый. 

Б-ә-әй, без үзебез дә төрмәдәгечә яшибез түгелме соң? 
Луиза. Син, Сания, саграк бул, ярый ла монда мин генә. Башка урында телеңне тешләбрәк тор, ярыймы? Дошман сүзе сөйлисең, дип алып китәргә дә күп сорамаслар, хәзер стеналарның да колаклары бар.
Сания. Тьфү, тьфү, Аллам сакласын. (Кесәсеннән төргәк ала.) Луиза, менә бу тәмәкене ал әле, Хәсәнгә алып барырсың. Шуны бирергә генә дип кергән идем, чыгыйм әле. (Чыга.)
7 нче күренеш
Төрмә камерасы. Тикшерүче утырган, Хәсән аягында көчкә басып тора, хәлсез.
Тикшерүче. Йә, хәлең ничек? Ошыймы мондагы курорт? Шәп эшлиләр минем егетләр, ил файдасына тырышып өлеш кертәләр. Күрәм-күрәм, бүген дә йоклатмаганнар сине. Ничә көн йокламадың инде син? Дүрт көнме? Тәк-тәк, тагын берничә көн йокламасаң, аягыңны сузасың инде син сузуын. (Хәсән янына килеп, чәченнән тотып, аның башын күтәрә. Кулындагы кәгазьне селкеп күрсәтә.) Кара, монда ни язылганын күрәсеңме? (Хәсәнне борыны белән кәгазьгә төртә.) “Хәсән Туфан әсәрләрендә дошман идеологиясе үткәрелә,” – дип язылган һәм дусларың кул куйган экспертиза акты бу. Кулыңны куй да иреккә чыгарсың, йокың туйганчы бер йокларсың, ичмасам.
Хәсән (хәлсез тавыш белән). Бу ялганны бүтәннәргә сөйләгез, язучылар исемен пычратып тормагыз. Сез биргән җәзалар куркытмый мине. Тән газабы нәрсә ул. Иң авыры – җан газабы. Мин, үземне саклап калып, бер гаепсез кешеләргә төрмәгә юл ачсам, яшәвемнең мәгънәсе калырмы? (Кинәт гөрселдәп ава, сакчы аны кабат бастырып куя.)
Тикшерүче (ашарга кертегез, дип әмер бирә. Ашарга кертәләр. Тикшерүче ризыкка карап, кулларын угалап ала, мундиры өстенә салфетка куеп, тәмләп ашый башлый. Хәсән аңа карап ала, газаплануын күрсәтмәс өчен, читкә карый. Аны карап торырга мәҗбүр итәләр. Тикшерүче озаклап ашый ). Әле ярый ашау белән йокы дигән нәрсәләр бар, дөнья рәхәте. (Ләззәтләнеп кикерә. ) Кул куймыйм, дисең инде. Ихтыярың. Иртәгә сиңа суд ясыйбыз, уйла. 
Хәсән (көчкә генә сөйли). Мин судта барысын да сөйләячәкмен, сезне фаш итәчәкмен. 

Тикшерүче (кычкырып көлә). Сакаллы сабый син, хайван. Суд та, чурт та, барысы да – үз кулыбызда. (Сакчыга.) Алып китегез үзен. (Хәсәнне алып чыгалар.)
8 нче күренеш
Берничә көн үткән. Туфанны камерага алып керәләр. Бераздан тикшерүче үзе һәм аның ярдәмчесе, идән юучы хатын керәләр. Чын суд түгеллеге күренеп тора.
Тикшерүче. Утырыгыз. (Хәсән басып кала.) Хәзер татар шагыйре Хәсән Туфанга суд карары укыла. (Укый.) Хәсән Туфан контрреволюцион оешма төзүдә, фашистик Германия һәм Япония файдасына шпионаж алып баруда гаепләнә. 

Хәсән. Миңа сүз бирегез.

Тикшерүче. Вакытында сөйләргә кушканда дәшмәдең, ә хәзер сүз әйтергә телисеңме. Тот капчыгыңны. Сүзеңне теге дөньяда сөйләрсең. (Сакчыга.) Шаһитне кертегез. (20 яшьлек “шаһит” керә.)
Тикшерүче. Сөйлә үзең күргәннәрне.

Шаһит (Туфан ягына карарга кыймыйча сөйли). Мин бу абыйны 1921 елда Ерак Көнчыгышта Япон кешеләре белән сөйләшеп торганда күргән идем. Ул – япун шпиуны. 

Хәсән (түзә алмыйча сикереп тора). Энем, 1921 елда син бу дөньяда бар идеңме соң? Сиңа хәзер 20 яшь, ул чакта бер яшьтә дә булмагансың бит әле син. Ник алдыйсың? (Егет аптырап карап тора.)
Тикшерүче. Кеше яшен тикшереп утырма, үзеңнең ничә яшьтә бу дөньядан китәчәгең турында уйла. (Кәгазен алып укый.) Суд карар бирә: Хәсән Туфанны гаепле дип санарга һәм үлем җәзасына хөкем итәргә. Суд карарын 72 сәгать эчендә үтәргә. Суд тәмам. 

Тикшерүче. Менә күрдеңме, шагыйрь иптәш? Контраны без әнә шулай юк итәбез. Совет илен дошман элементлардан чистартып бетергәнче, шулай булачак. Сине болай да күп ашатып яткырдык. Кайберәүләрне кулга алган көнне үк стенага терәп (ату хәрәкәте күрсәтә) ата тордык без. (Чыгалар. Хәсән ялгызы. Колагында тикшерүченең сүзләре яңгырап тора.) “Приговор окончательный и обжалованию не подлежит... Привести в исполнение в течение семидесяти двух часов с момента вынесения.”
Хәсән (куллары белән колакларын каплый, тик һаман да соңгы җөмлә кат-кат ишетелә). Нишләргә? Нинди гаебем бар минем илем алдында? Луизам һәм балаларым нишләрләр миннән башка?
9 нчы күренеш
Хәсән Туфан төрмә коридоры буйлап бара. Хәлсез, көчкә атлый. Кинәт каршысына килүчене Фатих Кәримне танып ала. Фатихның аякларына покрышкадан ясалган нәрсә кигән.
Хәсән. Фатих энем, син түгелме соң бу? (Фатих Кәрим туктап кала.)

Фатих. Хәсән абый, син ничек монда? (Кочаклашып, елашып исәнләшәләр.)
Хәсән. Менә, миннән дә шпион ясадылар. Башта атарга хөкем иткәннәр иде, аннан соң 10 еллык колониягә алыштырдылар.

Фатих. Атарга, аннан соң колониягә?

Хәсән. Ходай гомеремне саклап калды. Син кайда булдың?

Фатих. Мин төньяк колонияләрдә яттым. Әллә ничә үлемнән калдым. Эшемне кире карарга дип, Казанга кайтардылар. Сугышка җибәрүләрен сорадым. 
Хәсән. Мин дә сугышка китәр идем, тик минем статья белән анда җибәрмиләр икән. 

Фатих. Бик бетеренгәнсең, Хәсән абый. Әллә бик авыр шартларда яшисеңме?

Хәсән. Моңарчы барысына да түздем. Бер кәгазьләренә дә кул куймадым, беркемне дә сатмадым. Бу камерадагы шартларга минем үпкә түзә алмас дип куркам.

Фатих. Колониягә җибәргәнче, слабыйракларны шулай юк итәләр алар. Чыдамракларын авыр эшкә җибәрәчәкләр.
Хәсән. Мин эштән курыкмыйм, тик колониягә барып җитә алмам, ахры.

Фатих. Сиңа бу камерадан китеп, исән калырга кирәк, Хәсән абый.

Хәсән. Врач шуңа чакырткан да инде. Мине белүен, шуңа күрә ярдәм итәргә теләвен әйтте. Ышаныргамы, ышанмаскамы? Нишләргә дә белмим, Фатих энем.

Фатих. Ярдәм итәм, ди икән, ышан син аңа, Хәсән абый. Үзебезнең кешегә охшаган ул егет. 
Хәсән. Шулай дисеңме? Синең хәлләр ничек, Фатих?

Фатих. Мине чыгаралар. Сугышка китәм, рөхсәт иттеләр.
Хәсән. Мине чыгармаячаклар, туган. 
Фатих. Ярый, миңа китәргә кирәк. Сугыштан исән кайтсам, күрешербез әле, Хәсән абый. Сау бул. (Кочаклашып саубуллашалар.)
10 нчы күренеш
Луиза яши торган квартира. Ул өйдә, бәрәңге әрчи. Хәлсез булуы сизелеп тора. Сания килеп керә.
Луиза. Сания, син ничек монда, ничек таптың безне? 
Сания (сөйләшә башлаганчы, су эчә). Уф, көчкә эзләп таптым. Әйтмичә дә киткәнсең ич. Бер-бер артлы өч фатир алыштыргансың. (Карана.) Бусы да элеккесе кебек кечкенә икән.
Луиза. Баштагы фатирыбыздан мәҗбүриләп чыгарып җибәрделәр. Халык дошманы хатынын тота алмыйбыз, диделәр. Сиңа да бәйләнмәсеннәр өчен, әйтмичә генә киттем.

Сания. Миңа бәйләнә алмыйлар алар. Минем ирем фронтта. Тиеп кенә карасыннар, Сталинның үзенә хәтле барып җитәргә дә күп сорамам.

Луиза. Хәзерге фатирымда минем кем икәнне белмиләр, юри әйтмәдем. Адресны берәүгә дә бирмәгән идем, тик син барыбер таптың.
Сания. Эшеңә бардым, куылды, диделәр. Сине дә эзләп тапмасам, Сания буламмы соң мин. Ике атнадан театрга тагын бардым, берәрсе белмичә калмас, мин әйтәм. Сине эшеңә кире кайтарганнар икән. Менә, ниһаять, таптым үзегезне. Бездән ерак тормыйсыз икән лабаса. Кереп чыксаң, ни була? (Йомшаграк тавыш белән.) Я, ярар, үзем килеп йөрермен, курыкма. Сиңа минем ярдәмем кирәк ич.
Луиза (елап җибәрә). Кирәкмәгән кая, минем бүтән беркемем дә юк бит. Сабыем Идегәем үлгәннән бирле тынычлана алганым юк.
Сания (сүзне икенчегә бора). Сабыр бул, Луиза, нишлисең инде, бик авыр вакытта яшәргә насыйп булган безгә.

Луиза. Сөйгән ярымнан аердылар, аннан балам үлде. Безне шушы хәлгә төшерүчеләргә Ходай җәзасын бирер микән?

Сания. Сабыр бул, дустым.  Хәсән кайсы төрмәдә? Идегәйнең үлгәнен беләме?

Луиза. Юк, белми. Ул чакта төрмәдән бер врач килеп китте. Хәсән бик каты авырган икән. Хәле авыр булгач, Идегәй турында әйтмәдем. Улын бик ярата иде, бу кайгыны күтәрә алмас дип уйладым.

Сания. Врач ник килгән?

Луиза. Исәнлегебезне белешергә килгән. Ул Хәсәнне икенче төрмәгә күчертә алган.
Сания. Була бит шундый кешеләр. Дөньяда яхшы кешеләр бетмәгән икән әле. Менә ич, Алланың рәхмәте киң аның.

 Луиза. Мин аңа Идегәй турында Хәсәнгә әйтмәскә, йөрәген яраламаска куштым. 

Сания. Хәсән хәзер Казандамы соң?

Луиза. Юк, ул Свияжск лагеренда. Бардым, передачаны тапшырдым, тик аны күрергә рөхсәт итмәделәр. 
Сания. Аның турында ничек белешә алдың соң? 

Луиза. Шунда Хәсәнне белгән бер кешене күрдем. Шул сөйләде. Тиздән аларны Мордовиягә урман кисәргә җибәрәчәкләр, диде. Атна саен аңа передачалар илтәм.
Сания. Фатирга түләргә дә, ашарга да акча кайдан таптың соң?

Луиза. Арзан хакка танышлардан бәрәңге алам. Күбрәк бәрәңге ашап торабыз. 
Сания (кәстрүл капкачын ачып карый). Нәрсә бу? Ник пешерәсең бу бәрәңге кабыкларын?
Луиза. Синнән берни дә яшереп булмый, Сания. Без кызым белән бәрәңге кабыкларын ашыйбыз. Бәрәңгесен Хәсәнгә илтәм. Җитә безгә.
Сания. Бәрәңге кабыгы белән ничек җан асрап булсын ди. Йөзең сап-сары. Хәлсезләнеп беткәнсең ич. 

Луиза. Аның каравы Хәсәнемә пәрәмәчләр пешереп илтә алдым. Әз генә балык уылдыгы алып җибәрдем. Ул гына исән-сау булсын. Йөзнең сарылыгы кан биргәннән ул.
Сания. Нинди кан?

Луиза. Мин хәзер донор булдым бит. Кичә кан бирдем, аңа да ярыйсы гына акча тия икән. Ай саен биреп торсам, яшәргә дә акча булачак.
Сания. Юләрләндеңме әллә син? Үлеп китсәң, балаң кем кулына калыр, тьфү, тьфү, аллам сакласын. Канны алай еш бирергә ярамый, диләр.

Луиза. Нишлим соң? Театрга кире алдылар алуын, тик рольләр бирергә атлыгып тормыйлар. Мин бит “халык дошманы” хатыны. Ә яшәргә, Гөлгенәне дә аякка бастырырга кирәк. Хәсәнгә дә ярдәм итмичә булмый. Исәнлеге чамалы гына бит.
Сания. И ходаем, ниләр генә күрми бу адәм башлары. Искиткеч хатын син, Луиза. Хәсәнең белән бергә яшәсәгез, нинди бәхетле булыр идегез. Язмыш шул, нишләтәсең. (Елый.)
Луиза. Әйдә, елашып утырмыйк әле, чәй булса да эчеп алыйк.
Сания. Луиза акыллым, син бераз үзең турында да уйла әле. Хәсәнең дә ачка үлмәс, ни дисәң дә, янында кешеләр бар ич әле.

Луиза. Сания, кайгырма, исән калырбыз, Аллаһы боерса, без бит әле илдә.

Сания. Шулай да үзеңне сакла. (Төргәк алып, кәгазьгә төрелгән әйберләр суза.) Ал әле шуларны. Менә монысы сабын, ә болары бераз ит кисәге, авылдан абый китерде.

Луиза. Алмыйм, Сания. Син үз балаларыңны да көчкә туйдырасың. Мә, кире тыгып куй.

Сания (ачуланып). Ни сөйлисең син, ә? Ал хәзер үк. Югыйсә...

Луиза. Югыйсә нишләрсең, Сания?

Сания (чарасызлыктан елап җибәрә). 

Луиза. И дускаем, әле ярый син бар. Кем уйлаган шушы көнгә калырбыз дип. (Икәүләп кочаклашып елыйлар. Бераздан Луиза башын күтәреп.) Юк, Сания, безгә үләргә ярамый әле. Безнең әле ирләребезне көтеп аласыбыз бар. 

Сания (елаудан туктап). Хәсән абый исән-сау төрмәдән кайтса, минем алып батырым дошманны җиңеп, сугыштан кайтыр. Әйе, без яшәргә тиеш, Луиза.

Луиза. Менә бусы безнең Сания сүзләре, ичмасам. Әйдә, күрше, кухняга чыгыйк. Чәй суынып беткәндер инде. (Чыгалар.)
11 нче күренеш
Тоткыннар лагере. Палатка тора. Хәсән Туфан нәрсәдер ямап утыра. Яшь кенә кызлар керә.
1 нче кыз. Хәсән абый, Вера, Галя һәм мин бүген дә синең яныңа килдек. Синдә урын булыр бит, ә? Теге урманчылардан куркабыз. Синең яныңда булсак, беркем дә тими безгә.
2 нче кыз. Урман кисүчеләрнең теге Иван исемле шыксызы бигрәк тә әшәке. Ялгыз икәнне күрсә, шундук күзләрен майландырып карый башлый.
Хәсән. Курыкмагыз, кызлар. Бик азына башласа, Паханга әйтеп, акылга утыртырбыз без аны. 
3 нче кыз. Пахан дигәннән, Хәсән абый, беркөнне теге каракны кызык иттең, ә? 

2 нче кыз. Вера, нинди кызык турында сөйлисең син?

Хәсән (көлә). Яңа гына килгән заключённый бар бит әле. Кичкә таба бер-ике тапкыр менә шул палатка тирәсеннән әйләнеп китте бу. Нишләп бу тирәдә йөри микән, дип уйлап та куйдым әле шунда. Мин чыбык-чабык җыярга урманга кереп киткәч, палаткадан минем бердәнбер пиджакны чәлдергән бу. Шуннан Паханга әйттем мин моны. 
1 нче кыз. Шуннан ни булды? 

Хәсән. Хәсән абый, тиз арада китереп бирерләр, әз генә көт, диде теге Пахан. 15 минут та үтмәде, теге көндез монда уралып йөргән егет китереп тоттырды минем пиджакны. Үзе калтырый, үзе: “Җәзаны Хәсән абый үзе бирсен, дип әйтергә кушты Пахан,” – ди.
2 нче кыз. Сез нәрсә дидегез?

Хәсән. Мин кеше җәзаламыйм, дидем. Тик, энем, башка чакта синең бүтән кеше кулына килеп эләгүең бар, котылып кала алмассың бит, дидем. 

3 нче кыз. И, елый-елый рәхмәт укыды теге карак Хәсән абыйга. Яхшылыгыңны онытмам, дигән була бит әле җирбит.

Хәсән. Төзәлер ул, кызлар, бер дигән кешегә әйләнер, менә күрерсез әле. Төрле кеше бар. Пахан да бик усал күренгән иде, тик шигырь тыңларга ярата булып чыкты. Көн дә кичен шигырьләремне мин аңа сөйли идем. Шуннан бирле ул миңа изге кешегә караган кебек карый.
1 нче кыз. Нигә, шулай яхшырак ич. Берәү дә тими, хәтта Пахан булып Пахан да хөрмәт итә. 

2 нче кыз. Килгән көнне безне син яклап алып калмаган булсаң, Хәсән абый, без инде әллә кайчан беткән була идек. Шулай ич, кызлар?

3 нче кыз. Шулай булмаган кая? Кулак кызлары, дип, безне уголовниклар янына китереп ыргыткач ук, мин өметемне өзгән идем инде. Рәхмәт сиңа, Хәсән абый, мең яшә. Син булмасаң, безне кулдан- кулга йөртәчәкләр иде.
Хәсән. Мин тырышып карармын әле. Бәлки сезне моннан икенче тынычрак җиргә күчертеп булыр.

1 нче кыз. Шулай була күрсен иде, Хәсән абый. Синең яхшылыгыңны мәңге онытасыбыз юк. 
2 нче кыз. Хәсән абый, үзең турында сөйлә әле безгә. Синең яраткан кешең бармы?

Хәсән. Бар, кызлар, минем яшьли сөйгән Луизам Казанда калды. Ике балам бар.

3 нче кыз. Нинди бәхетле Луиза апа. Сез аны бик нык яратасыздыр, Хәсән абый, әйеме?
Хәсән. Яратам. Минем бар теләгем – исән-имин илгә кайту һәм Луизам алдына тезләнеп баш ию.

1 нче кыз. Менә чын ярату нинди була ул, кызлар.

2 нче кыз. Хәсән абый, син шигырьләр дә язасың ич. Мәхәббәт турында берәр шигырең бармы?

Хәсән. Бар. 

Кызлар (бергә.) Укы әле, зинһар, Хәсән абый.

Хәсән. Я, алайса, тыңлагыз. (Укый. Дулкынлануы сизелеп тора. “Тургай нигә эндәшми” шигырен укый.)
Көзге салкын җилләр искәч,
Әйткән идем тургайга:

− Яз килгәндә хәбәр китер, 

Юлың безнең уңайда.

Язлар җитте,

Кошлар килде.

− Сау кайттыңмы, тургаем!

Сәлам бардыр, хәбәр бардыр, 

Күргәнсеңдер, мөгаен?

Нигә дәшми?

Ник эндәшми?

Ник сөйләшми бу тургай?!

“Әйтермен дә йөрәге ярылыр, 

Егылып китәр...” ди бугай...

Кызлар күз яшьләрен сөртәләр. Хәсән дәшмичә генә читкә китә, елаганы сизелә. Бераздан эндәшә. 

Хәсән. Ярый, кызларым, иртәгә эшкә барасы. Ял итеп алыйк, булмаса.

Кызлар. Ярый, Хәсән абый, тыныч йокла. (Палаткага керәләр.)
13 нче күренеш
Луизаның фатиры. Тагын берничә ел узган. Көчкә генә атлап Луиза керә. Хәлсезләнеп урындыкка барып утыра. Хәсәннең портретын ала. Яулыгын салып, авыр толымнарын сыйпап куя.
Луиза (портреттагы Хәсән белән сөйләшә). Хәсәнем, еллар бер-бер артлы үтеп бара. Син һаман юк. Колониядә синең тагын бик каты авырып китүеңне әйттеләр. Ничекләр ярдәм итим соң, бәгърем? Сатасы әйберләр сатылып бетте, тик син бүләк иткән менә бу алкаларым гына калды. (Шкатулкадан алкаларын алып карый.) Мин аны сата алмыйм. Ул безнең мәхәббәтебез билгесе. Истәлек. Сине шушы алкаларымны киеп каршыларга насыйп итсен иде, ходаем. (Авыр гына торып, көзге каршына бара. Алкаларын колагына куеп караган вакытта кинәт бер карарга килеп, кулы белән толымнарын сыйпый.) Таптым, Хәсәнем, минем бит шундый матур толымнарым бар. Син аларны шундый ярата идең. Базарда алар өчен шактый күп акча бирәчәкләр. (Портретка карап.) Син нидер әйттең бугай, бәгърем. (Ерактан Хәсән тавышы ишетелгән сыман була.)
Хәсән тавышы. Толымнарың нинди матур, чәчәгем. Алардан да чәчкә исе, яз исе килеп тора. Син аларны беркайчан да кисмә, яме. 

Луиза. Хәсәнем, минем өчен синең исән булуың кирәк, ә толымнар үсәр ул. Син кайтканчы үстерермен мин аларны. (Кулына кайчы ала, әкрен генә чәчләренә таба китерә, тик кулын кабат аска төшерә. Берничә кат шулай кисәргә омтылып та булдыра алмый. Газаплана.) Булмый, кулым күтәрелми. (Елый.) Нишләргә соң? Ник бу бәхетсезлек безгә килде соң? Ходаем, бу сынауларыңның ахыры булырмы? (Кинәт башын күтәрә.) Ник җебеп төштем соң әле мин? Толым да булдымы байлык? Хәсәнем исән-сау булсын. (Кайчысын алып, толымын кисеп төшерә.) Нишләдем мин, нишләдем? (Иелеп, идәнгә төшкән толымын кулына ала.) Гафу ит, Хәсәнем. Шулай язгандыр. (Толымын битенә каплап, үксеп елый.)
                                                    14 нче күренеш
Берничә көн үткән. Сания көч-хәл белән хәлсезләнгән Луизаны алып керә.
Сания (аны ачулана). Ни галәмәт бу, ә? Нишлисең син, Луиза? Үзең турында уйламасаң, балаң турында уйлар идең, ичмасам. Тагын кан тапшыргансың. Ярый әле, урамда мин очрадым, югыйсә өеңә дә кайтып җитә алмый идең ич. Кара, кара, бөтенләй хәлсезләнеп беткәнсең ич.
Луиза. Сания, нишлим соң? (Ридикюленнән кәгазьләр чыгарып күрсәтә.) Фатирга түләүне бер көнгә дә кичектерергә ярамый. Ашарга да җиткерәсе бар, Хәсәнгә дә ярдәм итәсе килә. Ни дисәң дә, без илдә бит әле, очын очка ялгап булса да яшәрбез. 
Сания. Их, дөньялары. Шундый көнгә төшәрбез дип кем уйлаган? Әйдәле, бераз ятып тор, хәл ал. (Җайлап яткыра.) Мин чәй куйыйм. Бераз шикәрем дә бар. Чәй эчкәч җайланырсың, иншалла. (Чыга да кире әйләнеп керә, йоклаган Луизаны күреп ала.) Бәй, йоклап та киткән, бахыр. Ярый, сиңа йокы файдага гына. (Өйне тәртипкә китерә башлый.) Нишләргә соң? Ичмасам, үзем дә тиеннәргә генә эшлим, күпме ярдәм итә алам соң мин? Аллага шөкер, эш тапты, бераздан тормышлары рәтләнеп китмәсме әле? Хәсәнем, дип өзгәләнә бичара. Өч сумы булса, шуның ике сумына ризык алып Хәсәненә җибәрергә тырыша. И-и, булса да була икән изге җанкайлар. Чәчен саткач өзгәләнде дә соң. Икәүләп утырып еладык. (Кулына бәрелеп, ридикюль төшеп китә, төрле исәп-хисап кәгазьләре коела. Карый, укый: бусы түләнгән, бусы – юк.) Ярабби, бер көтү ич болар. Бу кадәр нәрсәне ничек түләп бетермәк кирәк? И бичаракаем, ни хәлләр итәр микән? (Кире тутырып алып куя. Луизаның уянганын күрә.) Уяндың да мыни? Әйдә алайса, чәйләп ал. (Чәй ясый, утыралар.) Хәсәнеңнән хәбәр бармы соң? 
Луиза. Кичә теге сакчы әйтеп торды, Хәсәннәр төркемен ерак Себергә җибәрәләр икән, бүтән килеп йөрмәссең инде, ди. 

Сания. Бу Сталинны әйтәм, күпме кеше сугышта әрәм булды, күпмесе төрмәләрдә чиләнә, ятим балалар кырыла, менә сезнең кебекләр күпме җәфалана. Әз генә булса да миһербан дигән нәрсә юк микәнни соң аның күңелендә? Нинди анадан туды микән соң ул? Үз халкына шулкадәр михнәт китергән кешене ничек җир күтәрә икән, ә?
Луиза. Сания, мин дә төннәр буе шундый уйларга чумып ятам. Кем каргышлары төште микән, дим. Бер гаепсез көе бит, Хәсәнме соң халык дошманы? Аның бар белгәне халыкны матур илдә яшәтү булды бит. 
Сания. Шулай булмаган кая? 

Луиза. Бәхетсез илнең бәхетсез халкы. Якты көн күрерсеңме син кайчан да булса?

Сания. Барысына да өстәгеләр гаепле. Теге мөртәт тә мәңгелеккә килмәгәндер шәт. Безнең илдә дә кояш чыгар, Аллаһы боерса.

Луиза. Ярый әле, ни уйлавыбызны белә алмыйлар. Беребез дә исән калмас идек. 
Сания. Их, Луиза, без дә яшибез инде. Менә минем Алып батырым сугышта хәбәрсез югалды, синеке төрмәдә чиләнә. Тормышмыни инде бу?!

Луиза. Кайчан да булса күрешербезме, юкмы, мин инде бернәрсәгә дә ышанмыйм. 
Сания. Күрешерсез, иншалла. Тик сәламәтлегеңне сакларга тырыш. Бүтән кан бирмәссең ич? Кан сату − җан сату, онытма. (Сәгатькә карап.) Ярый, Луиза, мин китим инде, улымның кайтыр вакыты җиткән икән. (Чыга.)
                                                   15 нче күренеш
Хәсән Туфан урман аланында басып тора. Иңенә чыбыркы аскан, үзе нидер яза. Йөгерүдән сулышы капкан Мария йөгереп керә.
Мария. Хәсән абый, җаныкаем, сөенче.

Хәсән. Ни булды, Мария? Әллә сыерың качып кайттымы?

Мария. Ташла әле шаяртуларыңны. Сыер кайгысымыни әле монда. Чуртым булсынмы аңа.

Хәсән. Алай димә, мал иясенә охшый, диләр. Үзең кебек тиктормас бит синең сыерың да. Сазлыкка керде китте булыр.

Мария. Көлмәсәнә, Хәсән абый. Сөенчене әйтмичә дә кайттым киттем булыр.

Хәсән. Я, я, пырдымсызланма. Мине сөендерерлек нинди сөенче соң ул?

Мария. Утыр, Хәсән абый, егылып китә күрмә. (Агач төбенә утырта.) Син бүгенге көннән ирекле. Себер сөргененнән котылдың. (Хат суза.) Менә, идарәдә Галя бирде.

Хәсән (укый). Булмас, дөрес түгелдер бу, 16 ел узды бит. Туган илгә кайту өметләре күптән киселде бит инде. 

Мария. Дөрес хәбәр бу, Хәсән абый, тагын ике кешегә биргәннәр андый кәгазьне. Теге былтыр өйләнгән Степанны хәтерлисеңме? “Кайтмыйм, мине Себергә сөргән кешеләрнең йөзләренә карыйсым килми,” – дип әйтә ди.

Хәсән (кат-кат укый, үзе әкрен генә елый. Мария аны юатмакчы булып, иңеннән сыйпый). Луизам, менә язмыш безне кабат кавыштырырга җыена. Мин мәхшәрдән исән калдым, кайтам мин, көт мине, чәчәгем.

Мария. Безне ташлап китәрсеңме инде, Хәсән абый? 

Хәсән. Китәм, акыллым, Себер икенче туган илемә әйләнсә дә китәм. Мин бит монда тоткынлыкта яшәдем. Үзем монда булсам да, җаным Казанда, Луизам янында булды минем.

Мария. Безнең авыл кешеләре өчен тоткын булмадың син. Кышкы салкын кичләрдә синең шигырьләрең өшегән җаннарыбызны әз җылытмады.

Хәсән. Алай ук түгел лә.

Мария. Чын-чын, алдасам, менә җир йотсын.

Хәсән. Әйбәт кеше син, Мария, түлке алай дип әйтмә.

Мария. Ичмасам, өйләндереп тә булмады үзеңне. Галя сине яратудан кибеп бетте әнә. Бүген бу кәгазьне дә елый-елый бирде. 

Хәсән. Минем сөйгән хатыным – Луизам бар. 16 еллык тоткынлык та аны оныттыра алмады. Йөрәгем түрендә бары тик аңа гына урын бар.

Мария. Менә, ичмасам, мәхәббәт дисәң дә мәхәббәт. Бик чибәрдер ул, әйеме?

Хәсән. Аның күңеле матур, аның кебек сабыр хатын дөньяда юк. 
Мария. И дөньялары. Нинди матур тормышлар җимерелгән бит. Себер тулы сөрелгән халык. Әйтерсең лә совет иле халык дошманнарыннан гына тора. 

Хәсән. Әйтмә андый сүзләреңне. Берәрсе ишетеп чакмасын.

Мария (көлеп).  Курыкма, Хәсән абый. Без болай да Себердә яшибез, безне сөрә алмыйлар. Менә син әйт әле. Син нинди халык дошманы инде? Синнән бит көтүдәге сыерлар да курыкмыйлар. 

Хәсән (сүзне икенчегә борып). Мария, рәхмәт сиңа изге хәбәрең өчен. Тик Казанга кайтып, Луизам белән баламны күрмичә торып, ирекле булуыма ышана да алмыйм әле.

Мария. Ышан, Хәсән абый, халыклар атасы мыекбай Сталин үлгәнгә дә өч ел үтте инде. Кайтырсың да Луизаң белән чөкердәшеп яшәрсең. Әйдә кайтыйк. Синең юлга әзерләнәсең бар.

Хәсән. Син кайта тор, минем урман белән саубуллашасым бар. (Мария чыга.)
Себер, Себер. Үзең кырыс булсаң да, халкың йомшак күңелле синең. Мине дә сыендырдылар, минем кебек күпме кеше шулар аркасында исән калды. Инде мин китәм. Озак кунак булдым синдә. Мине сөйгән ярым көтә. Сау бул, Себер. (Чыга.)
                                                     16 нчы күренеш
Хәсән белән Мөнҗия сөйләшеп утыралар.

Хәсән. Әнә шулай итеп кайттым мин илгә. Казан вокзалына җитәрәк, гәүдәмне яртылаш тәрәзәдән чыгарып карап бардым. Төштем. Иң якын берничә дустым каршыларга килгән, араларында Луизам гына юк. Йөрәгем нидер булуын сизенә, тик һаман яхшыга өметләнәм. (Туфан башын ия, иңсәләре калтырый, елаганы сизелә.)
(“Кайсыгызның кулы җылы? шигыре яңгырый”)
Сугышлардан замана

Туктап торган арада, 

Яраларны ямаштырып

Ята идем

Далада.

− Кайт!.. – дип хатлар килделәр...

Юллар... озын иделәр...

Кайттым.

− Бусы алкалары, 

Бусы – кабере... – диделәр. 

Әйе, каршы алучылар арасында Луизам юк иде. Минем сөекле чәчәгем мин кайтканны көтмәгән, бер ел элек вафат булган икән.
Хәсән (“Кайсыгызның кулы җылы?” шигырен үзе дәвам итә.)

Әгәр тагын килсәләр,

Сау! – дип хәбәр бирсәләр,

Вулканнарга керер идем,

Шундадыр ул... дисәләр. (Мөнҗия Туфанны елый-елый тыңлый.)

Бирде дөнья кирәкне, 

Еламаска өйрәтте...

Кайсыгызның кулы җылы? – 

Бәйлисе бар йөрәкне...

Мөнҗия. Хәсән абыкаем, Луиза апа белән кавышулар насыйп булмаган шул. Мин сине аңлыйм, беркем дә көтмәгән фатирга кайтып төшүеңне дә күз алдына китерәм.
Хәсән. Әйе, беркем дә көтми иде мине. Кызым инде зур үскән, бераз читләшкән дә сыман. Беркөнне Сания килеп керде. Ул да төс ташлаган, тик һаман да шул игелекле Сания булып калган.

17 нче күренеш
Вакыт алышына. Хәсән үз фатирында Луизаның портретын карап, уйланып утыра. Уңайсызланып кына Сания килеп керә.
Хәсән. Сания күрше, синме соң бу?

Сания. Шулай бик үзгәргәнменмени, Хәсән абый?

Хәсән. Мин аптыраганнан гына шулай дидем. Кергән-чыккан кеше бик юк, әллә төрмә исен сизәләр инде.

Сания. Юк ла, үзең бик аралашмыйсыңдыр, Хәсән абый.

Хәсән. Казан чит, ятим. Луизам мине көтми вафат булган. Фатих Кәрим белән Гадел Кутуй да сугыштан кайтмаганнар. Үз көемә әкрен генә яшәп яткан көнем. Сания, син Луизаның бердәнбер якын кешесе идең Казанда. Аның ничек яшәвен сөйлә әле миңа.

Сания. Сине өзелеп көтте Луиза. Көн туса да, төн җитсә дә, Хәсәнем исәнме икән, дип, сине уйлап яшәде, тик көтеп кенә җиткерә алмады менә. Урыны оҗмахта булсын.
Хәсән. Нык иде бит Луиза. Ничек сына алды соң ул? Шул башыма сыймый.
Сания. Дөньяның усал кешеләре әллә кемнәрне дә сындырды, Хәсән абый. Сине төрмәгә утыртуга ук, эштән, фатирыннан чыгардылар. Идегәе салкын тидереп үлде. Ничәмә-ничә фатир гына алмаштырды, мәрхүмә. Эше булмагач, гаиләне туйдырырга акча да юк. Әз генә акча таба алса, берәр нәрсә пешереп, синең яныңа төрмәгә барып йөрде. Хәсәнем исән булсын, дия иде. (Менә кара, үзе белгән җирдән Луизаның ридикюлен алып бирә.)
Хәсән. Бу бит аның ридикюле. (Ача, уч тутырып, квитанцияләр ала.) Болар ниләр? Квитанцияләр?
Сания. Ул аларны, берьюлы түли алмагач, югалмасыннар дип җыеп бара иде. Бар да шунда буталып беткәндер инде. Түзде Луиза. 
Хәсән. Бәгырькәем минем. (Елый.)

Сания. Беркемгә дә ялынмады, яшәргә тырышты. Башта бизәнү әйберләрен сатты. Аннан соң чәч толымына чират җитте. Тора-бара кан сатып көн күрә башлады. Бәрәңге пешереп, сезгә илтүен белә идем, тик аның кабыгын үзе пешереп ашыйдыр дип башыма да килми иде. Беркөнне шуны күреп исем китте. 
Хәсән. Ә мин шул бәрәңге пәрәмәчләрен ашап исән калганмын булып чыгамыни?
Сания. Мин үзем кулдан килгәнчә булышырга тырыштым. Тик нишлим, ирем сугышта югалды, эштә акча аз төшә. Сеңелем кебек якын иде ул миңа, тик саклап кала алмадым мин аны, Хәсән абый, гафу ит. (Елый.)
Хәсән. Син бетеренмә, Сания. Синең бер гаебең дә юк, тынычлан. Бар да минем аркада килеп чыкты. (Елый.) Луизам, кичер мине, саклап кала алмадым.
Сания. Аңа, Хәсән абый, сиңа булган мәхәббәте көч бирә иде, тик кайтыр вакытыгыз җитәрәк, исәнлеккә туймый башлады. Ә беркөнне керсәм...

18 нче күренеш
Сания белән Луизаның соңгы сөйләшүләре. Луизаның авыру икәне нык сизелә.
Луиза. Хәлем бетә, Сания. Хәсәнем кайтканчы, Гөлгенәмне карап тор, синең үз кызың кебек ул, диде беркөнне. 
Сания. Син ни сөйлисең? 

Луиза. Сания, минем авыруым терелә торган түгел, мин Хәсән кайтканны көтеп җиткерә алмам инде. Гомер буе яраттым, мәхәббәтем сүрелмәде. Төшләремдә миңа ак чәчәкләр китерә иде. (Кочаклашып елыйлар.)
Сания. Луиза, Себердән күпме кеше кайтты, Хәсәнең дә озак тормас, түзәргә тырыш. Син көчле кеше ич. 

Луиза. Үз хәлемне беләм мин, Сания. Менә бу алкаларымны Хәсәнгә тапшырырсың. Ул бүләк иткән көннән бирле салмадым мин аларны. Ашарга берни булмаганда да сатмадым. Хәсәнемә әйтерсең, бу минем аңа соңгы бүләгем, ядкарем.
Баягы күренеш. Хәсән белән Сания.
Сания. Менә шул алкаларны тапшырырга кергән идем мин, Хәсән абый. (Алкаларны бирә. Хәсән, беренче кат күргәндәй, сак кына ала.) Ярар, сау бул, Хәсән абый. (Чыга.)
Хәсән ялгызы. Луиза портретын кулына ала. Аның белән сөйләшә.
Хәсән. Мәхәббәт ядкарең булып, алкаларың гына калды, Луизам. Тормышта иң олы бәхетем син идең. Син барлыкны тоеп яшәгәнгә генә исән калдым бит мин. Рәхимсез язмыш сине миннән тартып алды. Менә алкаларың. Минем сиңа беренче бүләгем. Аларга карап мин сине сагынып яшәрмен. (Елый.) Синнән башка миңа берәү дә кирәкми. Утларга салуым өчен рәнҗеп ятма. Минем сиңа бер үтенечем бар: кер син төшемә, көн дә кер, төшемдә булса да сине күреп сөйләшим. 
Сәхнә артыннан аның “Тамчылар ни диләр?” шигыре яңгырый.
Сандыгыңда ята

Синнән калган, 

Белешмәләр салган ридикюль;
Миннән сиңа – гомер юлдашыма

Иң беренче бүләк иде ул.

Ридикюльдә калган белешмәләр...

Алардагы кайбер билгеләр

Тормышыңның соңгы хәбәрләрен

Бүген миңа сөйләп бирделәр...

Һәркайсында тамчы-тамчы эзләр,

Алар нинди тамчылар икән?

Болыттанмы алар, 

Әллә синең 

Керфекләрдән тамдылар микән?..

Тәрәзәңә “җилләр” бәрелгәннәр, 

“Сагынма!” – дип, янап киткәннәр...

Күнмәгәнсең... Эштән сөрелгәнсең...

Еллар сине донор иткәннәр...

Посылкалар белән ярдәм иттең:

− Без бит илдә... өйдә бит... – дидең.

Ә ул ярдәм – 

Каныңа алыштырган

Паекларың икән бит синең...
Алдарсың дип уйлый идеммени? – 

Ә син мине алдагансың ич:

Өзелер хәлгә җиткән гомеремне син

Җаның белән ялгагансың ич!

Хәсән (өзгәләнеп). Луи-и-за. (Сәхнә артыннан җыр яңгырый.) Таһир-Зөһрәләр, Ләйлә-Мәҗнүннәр мәхәббәтләре хакына гомерләрен биргәннәр. Луизам, ак чәчкәм, мәхәббәт хакына син дә үз гомереңне корбан иттең, ә минекен саклап калдың. Керсез саф мәхәббәтеңне саклап калу өчен кайлардан көч таптың, бәгърем? Менә мин дә кайттым, тик соңга калдым. Их, әз генә түзгән булсаңчы. Кулларымда гына күтәреп йөртер идем мин сине. Ышан, җан кисәгем, минем сиңа булган мәхәббәтем мәңге сүрелмәс, мин башка беркемгә дә сөю сүзләре әйтә алмам. Хуш, асыл зат. Мин синең алдыңда мәңгегә бурычлы. 
Бетте.                           

